
WAYS TO DEVELOP THE VOCABULARY OF CHILDREN WITH 
INTELLECTUAL DISABILITIES OF PRESCHOOL AGE THROUGH 

FAIRY TALES

Abstract. The article discusses fairy tales, one of the oldest genres among the 
genres of folk oral literature. The methods and techniques of effective vocabulary 
development of preschoolers with the help of wonderful examples of fairy tales 
are considered. Kazakh fairy tales develop sophistication in children, form correct 
speech, correct coherent speech, instill the ability to clearly express their opinions.

When introducing children with special educational needs to fairy tales, it is 
necessary to take into account: the age characteristics of children; when telling, 
presenting fairy tales, the type and level of characteristics of children should be taken 
into account; the interests of children should be taken into account.  Familiarity with 
Kazakh folk literature, fairy tales contributes, first of all, to the rapid development 
of the child’s sensitivity, the formation of visually effective thinking. The cognitive 
interest of the child is clearly manifested, actively manifested in communication 
with adults, as well as initial volitional qualities (striving for results).

In the article we tried to show that determining the level of motivation, aspiration, 
conscious activity in the development of educational activities of children with 
intellectual disabilities increases the effectiveness of the results only with diagnostic, 
substantive and technological support and their phased implementation. Due to the 
increasing requirements for the organization of preschool education with the help 
of modern technologies in the modern field of education, more and more attention 
is being paid to this issue. In the article, we examined the methods and techniques 

of optimal vocabulary training for children with intellectual disabilities using 
innovative technologies.

Keywords: preschool children, oral folk speech, children with intellectual 
disabilities, vocabulary, cognition, attention, innovative technologies, result, person.

Аннотация. Мақалада халық ауыз әдебиетінің ішіндегі ең көне жанрлардың 
бірі –ертегілер сараланған. Ертегілердің керемет үлгілері арқылы мектеп 
жасына дейінгі балалардың сөздік қорын қалыптастырудың тиімді дамыту 
жолдары мен әдіс-тәсілдері қарастырылған. Қазақ ертегілердің қасиеттері 
балалардың талғампаздығын дамытып, дұрыс сөйлеу мәнерін, дұрыс 
байланыстырып сөйлеуін қалыптастырып, өзінің пікірін тиянақты жеткізе 
алуға дағдыландырады.

Ерекше білімге қажеттілігі бар балаларға ертегілермен таныстыру 
барысында: балалардың жас ерекшеліктерін ескеруіміз қажет; ертегілерді 
баяндау, мазмұндау кезінде балалардың ерекшеліктерінің түрі мен деңгейі 
назарға алынуы тиіс; балалардың қызығушылықтары назарға алынуы керек. 
Халықтық шығармалармен, атап айтқанда ертегілермен танысу, баланың 
жан әлемінің жылдам дамуына, көркем қиялының тиімді қалыптасуына 
түрткі болады. Баланың ересектермен қарым-қатынас барысында танымдық 
қызығушылығы, сондай-ақ бастапқы еріктік белсенділік (нәтижеге ұмтылу) 
анық сипатталады.

Мақалада зерде бұзылыстары бар балаларды оқыту іс-әрекетін ертегілермен 
дамытудағы ынта-ықылас, ұмтылыс, саналы белсенділік деңгейін анықтау 
нәтижелердің тиімділігі тек диагностикалық, мазмұндық және технологиялық 
қолдаумен және оларды кезең-кезеңмен жүзеге асырумен арта түсетіндігін 
көрсетуге тырыстық. Бүгінгі білім беру саласында балаларды оқытуда 
инновациялық технологиялардың пайдаланумен ұйымдастыру талабының 
күшеюі, заманауи әдіс-тәсілдерге кеңінен назар аударылуда. Мақалада зерде 

бұзылыстары бар балаларға ертегілерді инновациялық технологиялар арқылы 
сөздік қорын оңтайлы оқытудың әдіс-тәсілдерін қарастырдық.

Түйін сөздер: мектепке дейінгі балалар, халық ауыз әдебиеті, ертегі, зерде 
бұзылысы бар балалар, сөздік қор, таным, зейін, инновациялық технологиялар, 
нәтиже, тұлға.

Аннотация. В статье рассмотрены сказки, один из древнейших среди жанров 
народной устной литературы. Рассмотрены способы и приемы эффективного 
развития словарного запаса дошкольников с помощью замечательных 
примеров сказок. Казахские сказки развивают у детей утонченность, 
формируют правильную речь, правильную связную речь, прививают умение 
четко выражать свое мнение.

При знакомстве детей с особыми образовательными потребностями 
со сказками необходимо учитывать: возрастные особенности детей; при 
рассказывании, изложении сказок должен приниматься во внимание тип и 
уровень особенностей детей; должны приниматься во внимание интересы 
детей.  Знакомство с казахской народной литературой, сказками способствует, 
прежде всего, быстрому развитию чувствительности ребенка, формированию 
наглядно-эффективного мышления. Ярко проявляется познавательный интерес 
ребенка, активно проявляющийся в общении со взрослыми, а также начальные 
волевые качества (стремление к результату).

В статье мы постарались показать, что определение уровня мотивации, 
стремления и сознательной активности в развитии учебной деятельности 
детей с нарушениями интеллекта способствует повышению эффективности 
результатов только при условии диагностической, содержательной и 
технологической поддержки, а также поэтапной реализации этих подходов. 
В связи с усилением требований к организации обучения дошкольников с 
помощью современных технологий в современной сфере образования этому 

вопросу уделяется все большее внимание. В статье мы рассмотрели методы 
и приемы оптимального обучения словарного запаса детей с нарушениями 
интеллекта с помощью инновационных технологий.

Ключевые слова: дети дошкольного возраста, устная народная речь, 
дети с нарушениями интеллекта, словарный запас, познание, внимание, 
инновационные технологии, результат, личность

Кіріспе. Қай кезеңде болмасын адам баласының алдында тұратын негізгі 
де, басты да мақсат – саналы ұрпақ тәрбиелеу. Біздің ұрпағымыз – біздің 
болашағымыз. Біздің болашағымызды жан-жақты дамыған, санасы мол, мәдени, 
ғылыми ұстанымды тұлға ету, біздің қоғам алдындағы міндетіміз. Балаларды 
жан-жақты дамыған, тәрбиелі азамат етіп тәрбиелеу үшін ең алдымен тілін, 
сөздік қорын, байланыстырып сөйлеуін дамытуымыз қажет. Балалардың ақыл-
ойының толысуы, жан-жақты дамуы балабақшадан бастау алады. Мектепке 
дейін балалардың тіл байлығын дамытып, қоршаған ортаға дүниетанымын 
қалыптастырса, сана-сезімі ұлғайып, сөйлеу тілі қалыптасады. Қоғамға зерде 
бұзылыстары бар балаларымызды әлеуметтендіру үшін сөздік қорын, қарым-
қатынас құралын дамыту бірден-бір басты жұмыс болып табылады.

Материалдар мен зерттеу әдістері. 
Мақала тақырыбы бойынша әдебиеттерді талдадық, теориялық мате-

риалдарды жинақтау және жүйелеу әдісін пайдаландық. Зерттеу барысында 
тарихи-салыстырмалы, объективті-аналитикалық, салыстырмалы-жүйелі 
жинақтау, баяндау, жүйелі талдау, тұжырым жасау әдіс-тәсілдері жүргізілді, 
алынған нәтижелерге сандық және сапалық талдау жасадық.

Талқылау.
«Қазіргі әлемде білімге деген көзқарас балалар өмір сүріп, өсіп жатқан, 

жылдам өзгеріп отыратын болмыспен бірге өзгеруде. Білім баланың туылған 
сәтінен бастап өмір бойы жалғасатын процесс ретінде қарау білім беру процесін 
ұйымдастырудың икемді стандарттарын қабылдауды қажет етеді. Балалар 
көп уақытын білім беру ұйымдарында өткізеді, бұл балалардың мәдени және 
этникалық әртүрлілікке құрмет көрсетілетін үйлесімді, мейірімді, дамытушы, 
инклюзивті, әділ ортада балалық шағын өткізуі үшін тиісті жағдайлар жасаудың 
маңыздылығын түсінуге әкеледі» (Қазақстан Республикасы Президентінің 
2010ж. 7 желтоқсандағы №1118 Жарлығы),- деп айтылғандай баланың тәрбиесі 
маңызды дүние.

Инклюзивті білім беру ең алғаш рет ХІХ ғасырда Еуропада пайда болды 
(Песталоцци, 2009: 32). Инклюзия бастапқыда әділдік ұстанымы ретінде 
қарастырылды (Artiles, 2006: 260-268); қалыпты мектептерде арнайы сынып-
тарды ашуды ұсынды, (Pirrie, 2007: 19-31), және де қалыпты сынып балаларының 
ішінде ЕБҚ бар балаларды бірге оқыту ұсынылып, тек басымдылық оқытуда 
интербелсенді әдістерге мән беруді атап өтті (Dyson, 2002).

Қазақстандық ғалымдарының еңбектерінде адамдар арасындағы түрлі 
ерекшеліктерге қарамастан, кез келген адамның білім алудағы құқықтарын 

мойындауға және құрметтеуге бағытталған (Елисеева, Ерсарина, 2019: 118). 
Арнайы зерттеудің пәні инклюзивті білім берудегі түрлі педагогикалық 
технологияларды зерттеу болды (Artiles, 2006: 65-108). Осы технологияларды 
зерттеу барысында зерде бұзылыстары бар балалардың сөздік қорын молайту 
мақсатында халық ауыз әдебиеті үлгілерінің де алар орны ерекше екендігін 
атап өтті. Біз оны өз ғылыми мақаламызда ары қарай дамытуға тырыстық.

Мектеп жасына дейінгі балалардың сөздік қорын қалыптастыруда ауыз 
әдебиеті үлгілерінің алар орны ерекше. Біз мақаламызда халық ауыз әдебиеті 
жанрларының ішіндегі ең көне жанрлардың бірі ертегілерді қарастырамыз. 
Ертегілердің керемет үлгілері арқылы мектеп жасына дейінгі зерде 
бұзылыстары бар балалардың сөздік қорын қалыптастырудың тиімді әдіс-
тәсілдерін саралауға тырыстық. 

Баланың мектепке бару жасы жақындаған кезде тілді пайдаланып қана 
қоймайды, және де тілдің құрылысын түсіне бастайды, және кейіннен сауат 
ашуды игеруде өзінің қажеттілігі бар екендігін ұғынады. Көптеген елдерде ерте 
жастағы балалардың барынша қалыптасуын, жан-жақты дамуын қамтамасыз 
ету медицина ғылымының, педагогика мен әлеуметтік қорғау салаларының 
негізгі мәселесі. Себебі баланы нақ осы ерте жаста физиологиялық, 
психологиялық жағынан және жеке тұлға ретінде дамуының бастапқы 
қағидалары қалыптасады.

Масару Ибука өзінің белгілі «Үштен кейін кеш» атты еңбегінде баланы 
тәрбиелеумен дамуының ерте жастан айналысуы қажет екендігін ерекше атап 
өткен. 

«Бірінші үш жылдық бала зияттылығының (интелектуалдылығының) 
қалыптасуына үлкен ықпал етеді. Жан-жақты даму кезеңінде әр күн маңызды 
болып саналады. Баланы жастан дейтін едік, дұрыс емес, баланы бесіктен 
де емес, құрсақтан тәрбиелеу керек. Біздің қалыптасқан дағдымыз бойынша 
адам тәрбиені жүре келе, қоғамнан жинақтайтын тәрізді. Алайда, құрсақтағы 
баланың өзі анасынан тәрбие ала бастайды. Автордың пікірі бойынша 
кішкентай балалар кез-келген нәрсені тез қабылдап алады. Бала тәрбиесін ерте 
кезден дамыту үшін өте қарапайым, түсінікті әдістерді ұсынады және оған 
қоршаған орта үлкен ықпалын тигізеді» (Масару, 2011: 11-13), - деген белгілі 
инженер-педагог. 

Мектеп жасына дейінгі балалардың ең сүйіп тыңдайтын әңгімелері – 
ертегілер. Ертегі тыңдау балаға тек эстетикалық ләззат бермейді, сонымен қатар 
тәрбиелік бағыт-бағдар беретіні белгілі. Баланың қиялына ерік бере отырып, 
тәрбие беретін керемет фольклор жанры – ертегі. Ертегілерді тек балалар 
ғана емес, жасөспірімдер де, тіпті ересектерде сүйсіне тыңдайды, оқиды. 
Балаларды ертегілермен таныстыру кезінде әлеммен, қоршаған ортамен, 
халқымыздың салт-дәстүрімен, ана тілімен таныстырып, оның көркемдік 
талғамына қызығушылығын дамытамыз, және де тілін, ой ұшқырлығын 
қалыптастырамыз. 

Қазіргі Қазақстандық қоғамда жеке тұлғаға деген қызығушылықтың күшеюі 

бала құқықтары мәселелерін қарастыруға, ерекше білім беру қажеттіліктері бар 
балаларға әлеуметтік, психикалық және медициналық-педагогикалық көмекті 
зерттеуге байланысты жаңа мәселелерді белсенді түрде қарастыруға мүмкіндік 
ұсынып жатыр. Қазіргі кездегі ең маңызды әлеуметтік-педагогикалық мәселе 
– ерекше білімге қажеттілігі бар балаларды дұрыс диагностикалау, олардың 
қажетті және нәтижелі білім алуына жағдай жасайтын арнайы балабақшалардың 
санын көбейту және сапасын күшейту, болашақта әлеуметтік ортаға бейімдеу. 
Ерекше білім беру қажеттіліктері бар мектеп жасындағы балаларды 
қалыптастыру негізінен арнайы оқу бағдарламасымен жүзеге асырылады.

Түзету және дамыту білім беру балаларындағы ерекше білім беру 
қажеттіліктері бар балаларға Қазақстан Республикасының мемлекеттік 
білім беру стандартына сәйкес білім беріледі, бірақ тәрбиеші-педагог 
балалардың жасы мен мүмкіндіктерін ескере отырып ұйымдастырылған іс-
әрекеттерді жоспарлайды. Ерекше білім беру қажеттіліктері бар балалардың 
басым көпшілігінде жүйелі сөйлеу бұзылыстары бар, бұл болашақта мектеп 
бағдарламасына сәйкес білім алуға кедергі келтіреді. Балаларды оқытудағы 
түзету міндеттерінің бірі сөйлеуді жан-жақты дамытуды қамтиды. Қазіргі 
уақытта балалар тілін дамыту оқу-тәрбие жұмысындағы басты мәселе болып 
табылады.

Тілді дамыту жұмыстарының кез келген түрі баланың тілін дамытуға, 
жазбаша және тілдік мәдениетін жетілдіруге бағытталатын болады. Зерде 
бұзылыстары бар балалардың сөздік қорын дамытуда ертегілер фольклор 
үлгілерінің ішіндегі ең негізгісі болып табылады. Тіл дамытудың қандай 
түрі болсын, бәрі бала тілін дамытуға, жазу және тіл мәдениетін жетілдіруге 
бағытталады. Зерде бұзылыстары бар балалардың сөздік қорын дамытуда - 
халық ауыз әдебиеті жанрларының ішінде ертегілер ең негізгісі. Ертегілердің 
ішінде ең күрделісі, ең көнесі, ең көп тарағаны – қиял-ғажайып ертегілер, 
балалардың ой-өрісін оятатын, өмірдің сан алуан тылсым сырларымен 
таныстыратын, олардың ой-өрісі мен дүниетанымының қызмет етуіне, 
қалыптасуына көмектеседі.

Мақаланы дайындау барысында зерде бұзылыстары бар балаларға арналған 
ғалымдардың еңбектерін, теориялық талдауға негізделген әдістемелер, білім 
беруді ұйымдастырудың психологиялық-педагогикалық ерекшеліктерін оқу-
тәрбие жүйесінде зерде бұзылыстары бар балаларды оқытуда сөздік қорын 
дамытуда ертегілердің өзіндік практикалық іс-әрекеттерін талдау әдістері 
пайдаланды.

Зерде бұзылыстары бар балалар ертегілерді сүйсіне тыңдайды, өйткені 
сан ғасырлар ішінде атадан-балаға жетіп, көркем кабылдауға жеңіл тілмен 
берілгендігінде. Қазақ ертегілердің қасиеттері балалардың талғампаздылығын 
дамытып, дұрыс сөйлеу мәнерін, дұрыс байланыстырып сөйлеуін 
қалыптастырып, өзінің пікірін тиянақты жеткізе алуға дағдыландырады. 

Зерде бұзылыстары бар балаларға ертегілермен таныстыру барысында 
төмендегідей ерекшеліктерді назарға алуымыз керек:

1. Ертегілерді балаларға ұсынарда жас ерекшелігін ескеру тиіспіз;
2. Балаларға ертегілерді ұсынға кезде ерекшіліктерінің түрі мен деңгейі 

назардан тыс қалмауы қажет;
3. Балалардың қызығушылықтары есепке алынуы керек (Джумагазиева, 

2019: 21).
Жас ерекшеліктеріне сәйкес тақырыбы, сюжеттің күрделігі, идеясы 

таңдаймыз. Ертегілер зерде бұзылыстары бар балалардың тек қана сөйлеу 
тілін ғана дамытып қоймайды, және де таным жүйесінің, басқалармен 
қарым-катынасының дамуына, құрдастарымен татулықка, бірлікке, яғни ізгі 
қасиеттерге баулуға өз әсерін тигізеді. Яғни, зерде бұзылыстары бар балалардың 
сөйлеуін, зейінін дамытуда, дүниетанымын, тәлім-тәрбиесін калыптастыруда 
ертегілердің алар орны ерекше.

Біріншіден, тылсымы көп ертегілер балаларды адамгершілік негіздерімен 
таныстырып, көркемдік тәрбие бере отырып, сөздік қорын кеңейтіп, сөйлеу 
мәдениетін қалыптастырады. Балаларға сыпайылық пен мәдениеттілік 
құзіреттіліктеріне дағдыландырады.

Екіншіден, ертегілерді баяндау барысында тыңдалып жатқан ертегілер 
сюжетіндегі көркем образдарды қолдана отырып, олардағы кейіпкерлер 
мен заттардың аттарын атайды және сюжеттік суреттермен дәйекті түрде 
салыстырады. Ертегілердің кейіпкерлерін сурет театры арқылы жандандырып, 
ертегі сюжетін қайталап, баланың сөздерді байланыстыру тәсілдеріне 
дағдыландырамыз.

Үшіншіден, баяндалған ертегілердегі оқиға желісін, кейіпкерлерін, зат 
атауларын балаларға сипаттату негізінде сөздерді өзара байланыстырып, 
материалдық сипатымен таныстырамыз. Мысалы, Жалмауыз кемпір кім? Оны 
не себепті жалмауыз кемпір деп атаймыз? Алдар көсе жақсы ма? Оның есімі 
не үшін Алдар көсе? Ертегідегі Ер Төстік бейнесі саған ұнай ма? «Мақта қыз» 
ертегісіндегі мысық дұрыс жасады ма? Мысықтың орнында болсаң не істер 
едің? секілді сауалдар қойып, ертегінің кейіпкерлерінің сипатын ұғындырып, 
сөздік қорын кеңейте түсеміз және балалардың адами құндылықтар бойынша 
пікірін қалыптастырамыз.

Тіл үйрету, баланың лексикалық қорын байыту – педагогтің негізгі 
жұмысы. Бағдарлама бойынша әр топта неше сөз үйретілетіні белгіленген. 
Баланың лексикалық қоры ұйымдастырылған іс-әрекет және ойын барысында 
толысады. Баланы қазақша әуен тыңдауға, телидидар көруге, театрға қазақша 
қойылымдарға баруға педагог икемдеу қажет немесе ата-анасын дағдыландыру 
керек, себебі олар баланың сөздік қорын байытатын жұмыс түрлерінің бәрін 
жүйелі түрде жүргізіп отыруы тиіс. Жаңа сөзді бала меңгеру үшін, баламен 
тыңғылықты жұмыс жүргізу керек. Бала үйренген сөзін сөйлеуде қолданылып 
дағдылануы керек. Егер бала жаңа сөзді балабақшада, үйде қолдана алатын 
болса, ол белсенді сөздікке айналады. Белсенді емес сөздік басқаның 
сөзін ұғуда, мәтін, кітап тыңдауда кездеседі. Ертегі, әңгіме, кітап тыңдауда 
ұшырасады. Ертегі, әңгіме, кітап тыңдау барысында бала ондағы өзіне таныс 

емес сөздерді сөздің құрылысындағы жұрнақ не түбір арқылы, сөйлемнің 
жалпы мазмұны түсінеді, біледі. Бірақ оны сөз сөйлеуінде қолдана бермейді. 
Баланың сөздік қорын кеңейту ұйымдастырылған іс-әрекетпен байланысты, 
әр ұйымдастырылған іс-әрекетте белгілі дәрежеде балаға жаңа сөз үйрету 
жоспарланып отыру керек. Ол ұйымдастырылған іс-әрекет мазмұнына кіреді. 
Жаңа сөзбен жұмыстың түрі:

- заттың сөзін, суретін көрсету;
- аудармасын беру (сөздің қиындығына байланысты);
- сипаттамалы түсіндіру;
- синониммен түсіндіру;
Жаңа сөздерді үнемі қайталап отыру (жеке сөз, сөзбен тіркесте, сөйлем 

құрамында, сөйлеу кезінде, үй тапсырмасында, сыныптан тыс жұмыста, 
сыныптан тыс оқуда, саяхатта, шығарма жазуда. 

- Суретте не көрдіңдер?
- Әже не істеп отыр?
- Балалар не істеп жатыр?
- Қыз не істеп жатыр?
- Олардың аты кім?
Балалармен жұмыс барысында қандай? деген сұраққа жауап беретін сын 

есім сөздерді оқытады: үлкен, кішкентай, жақсы, қоңыр, сары, ыстық.
Балалардың сөздік қоры екі түрлі жағдайға байланысты күшейіп, байып, 

дамиды: біріншісі – балалардың сөзді белсенді пайдалану, екіншісі – 
балалардың сөзді бәсең пайдалану болып табылады, яғни балалардың бар 
меңгерген сөздерін қолдану. 

Балалардың сөздік қорының аз болуы өз ойын ауызша, жазбаша жеткізуде 
қиындықтарға алып келеді. Бала нақты, түсінікті, жинақы жеткізе алмауы 
ықтимал. Сол себепті де балалармен дәрісте сөздік жұмыстары жүйелі 
түрде дұрыс ұйымдастыру қажет. Бір жағынан, ол балалардың сөз байлығын 
күшейтеді, екінші жағынан, меңгерген сөздерін қатесіз, сауатты жазуға 
дағдыландырады, үшінші жағынан, сөзді игеру негізінде бала тіл қалпында 
сөйлеуге үйренеді.

Қазақ ертегілері арқылы зерде бұзылыстары бар балаларға сөздік қорын 
толықтырудың әдіс-тәсілдеріне тоқталайық:

- мектепке дейінгі балаларды ертегілерді оқып беру немесе баяндау арқылы 
баланы жаңа сөздермен таныстырамыз;

- ертегілерді балаларға қызықты, түсінікті өту үшін сахналап өтуге болады;
- ақпараттық-коммуникативтік технологияларды пайдалану арқылы 

ертегілерді көрсете, тыңдата отырып баяндаймыз. Өйткені көру, есту түйсіктері 
арқылы да бала материалды жақсы қабылдайды;

- ертегілердегі сюжеттер бойынша суреттер ұсынып, балаларға сұрақ қою 
арқылы жаңа сөзді меңгертуге талпындырамыз;

- ұйымдастырылған іс-әрекет барысында ертегілерді кейіпкерлерді 
жасырып, сергіту сәттерін ұйымдастыруға болады;

- театр түрлерінде (қуыршақ, саусақ, сурет т.б.) ертегілерді баяндау 
барысында пайданаламыз.

Тиянақтай келгенде, балалардың сөздік қорын дамытуда, сөздік қорын 
толықтыруда ертегілердің алар орны ерекше. Көркем туындының тәрбиелік 
маңыздылығын айқындау үшін ауыз әдебиеті жанрлары мен балаларға 
арналған шығармаларды қолданудың жолдары да қарастырылды. Қазақстан 
Республикасының заңнамаларына сәйкес ерекше білімге қажеттілігі бар 
балалар әрқашанда толыққанды білім алуға тиіс (Қазақстан Республикасының 
«Білім туралы» Заңы). Сондықтан да біз педагог есебінде қолдан келгенше 
жағдай жасауымыз қажет.

Мектеп дейінгі балалардың тілін дамытуда біз педагогика мен психология 
ілімдерін зерттеу әдістеріне сүйене отырып, халық ауыз әдебиетінде балаларға 
арналған шығармаларды, оның ішінде ертегілерде қолдану бойынша 
жұмысымызды дамыттық. Педагогикалық еңбектерде әдіс мақсатқа  жетудің 
тәсілі деп саналады.

Біздің мақаламызда тақырыпты ашу үшін тәжірибеге де тоқталғанды жөн 
көрдік. Ең біріншіден балабақшадағы топтарда немесе зерде бұзылыстары бар 
балаларды дамыту орталықтарындағы топтарда ата-аналарынан сауалнама 
алынуы қажет. Баланың қанша сөз білетіндігі, өз жасына психологиялық 
жағынан іс-әрекетінің сай келетіндігі, не келмейтіндігі, баланың өзіндік 
ерекшеліктерін айқындау үшін керек. Және де алдағы уақытта халық ауыз 
әдебиеті, оның ішінде ертегілер арқылы баланың сөздік қорын тиімді 
дамытудың жолдарын оңтайлы құру үшін қажет. Қазақ халқының ауыз 
әдебиетімен меңгере отырып, бала заттарды бақылай отырып, олардың сыртқы 
көрінісімен, көлемімен, түсімен танысып, олардың өзіндік сипатын меңгереді. 

Алайда, бала оларды өздігінен ажырата алмайды. Сондықтан баланы 
ұлттық заттар мен қоршаған орта объектілерін ажырата білуге үйрету керек. 
Бала белгілі бір заттың қасиетін байқаған кезде, оған қолдау көрсету керек, 
ең алдымен, бақылау процесінде қажетті нәрсені көруге көмектесу керек, 
осы уақытта балада туындайтын сұрақтарға жауап беру тиіс. Ал бала сауал 
қоймаса, оны жағдаймен және қажетті жағдаймен таныстыру тиіспіз.

Зерттеу нәтижелері. Зерде бұзылыстары бар балаларды ертегілеріміз 
арқылы ұлттық негізде тәрбиелей аламыз. 

Ол үшін ертегі мысалдар арқылы оқытудың ең жақсы тәсілдерін бөліп 
көрсетейік. Ерекше балаларға арналған ертегілер жайында бастапқы 
тұжырымдамасын қалыптастыру қажет, ол жоғарыда айтқанымыздай, 
балалардың бойында отансүйгіштік пен отанға деген сүйіспеншілікті оятатын 
үлгілері болғаны жақсы. Сондықтан да ертегі жанрын оқыту кезеңінде бала 
бойында төмендегі аталған дағдыларын күшейтуіміз қажет.

Біріншіден, ұйымдастырылған іс-әрекет барысында балалардың 
қызығушылығын, белсенділігін, танымдылығын арттыруымыз қажет. Зерде 
бұзылыстары бар балалардың тез шаршауын, зейінінің тұрақсыздығын ескере 
отырып, ұйымдастырылған іс-әрекет барысына балалардың белсенділігін 

арттыру үшін ертегілерді ұлттық ойындарымызбен бірге қолдануға болады. 
Мысалға, балаға «Ұр тоқпақ», «Мақта қыз», «Күн астындағы Күнікей қыз» 
және тағы да басқа ертегілерді баяндай отырып, халқымыздың тұрмыс-
салтындағы заттарымен таныстырамыз. Балалар ертегі арқылы тұрмысындағы 
көптеген ұлттық заттардың атауымен танысады. Осы заттардың атауын 
пайдалана отырып, қазақтың ұлттық ойындарының бірі «Ұшты, ұшты» 
ойынын ойнатуға болады. Ұйымдастырылған іс-әрекет барысында балалардың 
бойын сергіту үшін ұлттық ойындардың элементтерін ұтымды пайдалануға 
болады.Ұлттық ойындар негізінде балалардың жүйке жүйесіндегі нейрондарға 
әсер ету арқылы сөйлеу тілін дамыта отырып, жағымды эмоция сыйлау болып 
табылады. Мұндай зерде бұзылыстары бар балалардың сөздік қоры сандық 
жағынан ғана емес, сапалық жағынан да өзгеріске ұшырайды, бастапқымен 
салыстырғанда үш-төрт есе артады. Осылайша, балалар сөздердің барлық 
кластарын қолдана бастайды: сөздің қарапайым түрі, сондай-ақ сөздердің 
дұрыс айтылмауы іс жүзінде жоғалады. Ұлттық ойындар балалардың дамуы 
мен қалыптасуына, адамгершілік қасиеттеріне, көңіл-күйіне үлкен әсер етеді. 
Ұлттық ойындар да, басқа ойындар сияқты, ережелерді қатаң сақтау, ойын 
барысында тәртіпті сақтауды қажет етеді. Дегенмен баланың ерекшелігін 
ескере отырып, ойын шарттарын оңтайландыруға болады. Ойын барысы тек 
сөздік қорын, дүниетанымын дамытып қана қоймай, ерте жастан бастап бала 
тәртіпке, әділдікке тәрбиелейді, топпен жұмыс жасауға, ұйымшылдыққа,  
табандылыққа дағдыландырады.

Екіншіден, балалар ертегі үлгілерін баяндау барысын қызықты етіп ұсыну 
қажет. Балаларға ертегілерді рөлдік ойындар, қуыршақ, саусақ театрлары 
ретінде таныстыру ұтымды. Балаларға көңілді эмоция сыйлаумен қатар, 
жаңа сөздермен танысып, дүниетанымы мен ой-санасы кеңейе түседі. Қазақ 
ертегілері арқылы балалар тек сөздік қоры, сөйлеу мәдениеті жағынан ғана 
дамымайды. Ертегілер арқылы халқымыздың тұрмыс-салтымен, салт-
дәстүрімізбен, ұлттық мәдени құндылықтарымызбен танысады. Ертегілер 
балаларға адамгершілік, отансүйгіштік, эстетикалық тәрбие береді. Ертегі 
үлгілері бала тәрбиесінің ажырамас бөлігі екендігін белгілі.

Үшіншіден, балаларға ертегілерді ұсыну барысында кездескен жаңа 
сөздерге, жаңа оқиғалар мен кейіпкерлерге ерекше мән беру қажет. Әр сөзге, 
образға ерекше тоқталып, ұғымын түсіндіру қажет. Балаларға ұсынылатын 
ертегілер сюжеті бойынша жеңіл, әрі оқиғалары тартымды болуы тиіс. Күрделі 
сюжетті оқиғалар зерде бұзылыстары бар балаларды жалықтырып жібереді. 
Ертегідегі кездескен көнерген, тарихи сөздерге арнайы қайта тоқталып, 
мағынасын түсіндіру керек. Мысалы, ұлттық киімге, киіз үйге, тұрмыстық 
заттарға байланысты сөздер ертегілерде молынан ұшырасады.

Төртіншіден, өнер бала тәрбиесіндегі ажырамас құрал болғандықтан, 
балаларға ертегіні ұсыну барысында халық әндері мен музыкасын үйлесімді 
пайдалануға болады. Халық ертегілерін оқып бергенде, немесе сахналаған 
кезде халық әуендерін тыңдату қажет. Зерде бұзылыстары бар балаларға 

жағымды әуен тыңдату негізінде ұйымдастырылған іс-әрекетке бейімдеуге 
болады. Зерде бұзылыстары бар балаларға қолайлы орта жасаймыз.

Бесіншіден, қазақ ертегілерін қуыршақ, саусақ, сурет театрлары арқылы 
сахналау да балаларға әсерлі болады. Осы қуыршақтарға қарап, ертегілердегі 
кейіпкерлердің суретін салдыртсақ, немесе ермек сазбен жасатсақ баланың 
тек сөздік қоры ғана емес, ұсақ моторикасы да толыға түседі. Және мектепке 
дейінгі дағдыларды бір-бірімен байланыстыра түсеміз.

Жоғарыда аталған ертегілереді оқытудың әдістерін пайдалану негізінде 
зерде бұзылыстары бар балалардың сөйлеу тіліндегі ерекшеліктер бойынша 
жаттығулар жүргіземіз. Зерде бұзылыстары бар балаларға халық ертегілерін 
пайдалану өте маңызды.  Дегенмен, зерде бұзылыстары бар балалар көптеген 
тілдік жаттығу жұмыстарының нәтижелеріне қарамастан, өзіндік ерекшелігіне 
байланысты барлығы сөздің грамматикалық ережелерін толық меңгере 
алмайды, сол себепті кейбір заңдылықтар сақталмайды.

Ата-аналар, отбас мүшелері, педагогтер балалармен сөйлесу барысында 
«баланың тілі» деп, дыбыстар мен сөздерді бұрмаламауы қажет. Ол балалардың 
сауатты сөйлеуді дамытудың ең негізгі қағидасы. Және ертегілерді де ұсынылған 
әдеби тілде баяндауы тиіс. Ерте жастағы балалар негізгі ұғымдар мен 
түсініктерді балабақшадағы ұйымдастырылға іс-әрекет барысында ертегілер 
арқылы танысады. Балалар күнделікті тұрмыстағы негізгі дүниелердің 
сипаттамалары мен қызметтерін түсінеді: негізгі ұғымдарды ажыратып қана 
қоймай, және де заттың сынын, мөлшерін көрсетеді, басты кеңістік пен уақыттық 
қатынастарды бағдарлайды. Ол санның алғашқы тұжырымдамасын құрайды. 
Содан кейін балада бағдар мен танымдық белсенділіктің айтарлықтай өзгеруіне 
сезімталдық дамиды. Зерде бұзылыстары бар балалармен жұмыс барысында 
көбінше ойын технологиясын, Монтесорри, эрготерапия, музыка, жазалау 
технологияларын мүмкіндігінше пайдаланғандұрыс. Жұмыс өз нәтижесін 
береді. Балаларға ертегілерді оқу барысында пайдаланған технологиялар 
арқылы оң көрсеткіштер берді оны 1-суреттен көре аласыздар.

Балабақшада жұмыс барысында ертегілерді пайдалану негізінде балалардың 
ұйымдастырылған іс-әрекетке белсенділігі бес пайызға жоғарылады. 
Ұйымдастырылған іс-әрекет барысында инновациялық әдіс-тәсілдерді 
қолдану нәтижесінде ұсынылған ақпаратты игеру үш пайызға жоғарылады. 
Зерде бұзылыстары бар балалардың ұйымдастырылған іс-әрекет барысында 
зейінділігі жеті пайызға жоғарылады. Жұмыс барысында балалардың өзіндік 
ерекшеліктеріболғандықтан пайыздық көрсеткіш аса жоғары болмады. Алайда 
бұл да баланың аз да болса алға қарай жылжуы. Бұл нәтижелерді төмендегі 
диаграммадан көре аламыз.

1-сурет. Ертегілермен таныстыру барысындағы нәтиже.

Инновациялық технологияларды мектепке дейінгі мекемелерде, оның ішінде 
арнайы педагогиканы қажет ететін балаларымызға де пайдалану ұтымды. Бала 
берілген ақпаратты, тапсырманы жақсы түсініп, орындау үшін және оңтайлы 
нәтиже беру үшін.

Қазіргі білім беру жүйесінде жаңа технологиялардың көмегімен мектеп 
жасына дейінгі балаларды оқытуды ұйымдастыруға қойылатын талаптардың 
артуына байланысты бұл мәселеге өз деңгейінде көбірек көңіл бөлінуге 
тырыстық, білім беру қызметін жетілдіруде цифрлық ақпараттық ресурстарды 
тиімді пайдалану қажет. Мақаланың эксперимент бөлімін жүргізу барысында 
АКТ ұйымдастырылған іс-әрекет барысында жүйелі пайдаландық (2-сурет).

2-сурет. АКТ-ларды ұйымдастырылған іс-әрекет барысында пайдаланған үлесі

Жоғарыдағы көрсетілген нәтиже сәйкес ұйымдастырылған іс-әрекет 
барысында аудио құрылғылармен ертегілерді, халық әндері мен музыкасын 
тыңдаттық. Балалар видео құрылғылардан ертеглерді тамашаласа, интербелсенді 
тақтамен ертегілердегі кейіпкерлердің өзіндік сипаты мен қасиеттерін 
ұғындырдық, Ұлттық электрондық ойыншықтар бойынша ертегілердегі 

сюжеттерді қайталап бекіттік. Ұйымдастырылған іс-әрекет барысында аудио 
құрылғыларын - жиырма пайыз пайдалансақ, видео құралдарын да жиырма 
пайыз пайдаландық. Сауат ашу ұйымдастырылған іс-әрекетінде интербелсенді 
тақтаны – отыз пайыз пайдалансақ, ұлттық электронды технологияларды 
гемификация барысында - отыз пайыз пайдаландық.

Мектепке дейінгі білім беру жүйесінде бүлдіршіндерді оқытуда 
инновациялық әдіс-тәсілдерді қолданумен ұйымдастыру талабының күшеюіне 
байланысты бұл мәселеге кеңінен көңіл бөлініп жатыр. Сондықтан да білім 
беру саласын жетілдіру мақсатында электронды ақпараттық ресурстарды 
ұтымды пайдалану қажетпіз. Осыны ескере отырып, біз мақаламызда 
тәжірибе барысында заманауи технологияларды логопедиялық тәжірибеде 
мүмкіндігінше пайдаландық.

Қазіргі уақытта білім беру жүйесінде көптеген реформалар, өзгерістер 
жүріп жатыр, уақыт өте келе сұраныс артып келеді. Ұйымдастырылған іс-
әрекет барысында балалар үшін қызықты, әрі жемісті ету үшін танымал 
әдіскерлердің интерактивті құралдары мен түрлі әдістемелік құралдары 
кеңінен қолданылатыны бәрімізге белгілі. Соның ішінде М.Монтессори, 
В.В.Воскобович, Маасару Ибука, Вальдорф мектебінің әдістемелері кеңінен 
пайдаланылып жатыр (Ушакова, Струнина, 2006: 134-137).

Топтық жұмыс жүргізу балалардың белсенділігін, қызығушылығын артады. 
Дегенмен зерде бұзылыстары бар балалармен топтық іс-шаралар жүргізуде 
біршама қиындықтар туындайды. Бірақ тәрбиеші-педагог балаларды топпен 
жұмыс жасауға, дұрыс шешімді қабылдауға дағдыландыруымыз қажет. Халық 
ертегілерінің элементтері бойынша түрлі ұлттық ойындар негізінде жүзеге 
асыра аламыз.

Халық ауыз әдебиеті біздің үлкен қазынамыз. Халық ауыз әдебиеті 
көптеген ғылымдармен тығыз байланысты. Біз балаларға қазақ фольклорының 
жанрларын тиімді үйрету жолын қарыстырғанда нақтылай түстік. 

Жұмыс жүргізу барысында зерде бұзылыстары бар балаларға ертегілерді 
оқыту барысында төмендегідей нәтижелер қол жеткіздік (2-кесте).

1-кесте. Ұйымдастырылған іс-әрекет барысында күтілетін нәтижелер
№ Ертегілерді оқыту барысында күтілетін нәтижелер
1 Ертегілермен танысу негізінде лексикалық қоры кеңейіп, сөздерді өзара байланыстыруға 

дағдыланады, тілдің теориялық заңдылықтарымен танысады.
2 Зерде бұзылыстары бар балалар сөздерді байланыстыру негізінде логикалық сипатпен 

жеткізуге машықтанады.
3 Балалар мазмұндау барысында белсенділік, зияткерлік тапсырмаларды орындауда тілдік 

бірізділік қалыптасады.
4 Тіл негізінде саналы байланыс қалыптасады, оның іс-әрекеттің айрықша түрі екендігін 

ұғынады.
5 Балалар тілдік заңдылықтарды педагогикалық шарттылық бойынша күнделікті қарым-

қатынас құралына айналып, баланың сөйлеу тілі қалыптасады.

Қазақ фольклорының зерде бұзылыстары бар балаларды ұлттық негізде 
оңтайлы тәрбиелеу және оқыту психологиялық-педагогикалық практикада 
атқарылған жұмыстарда бірқатар жан-жақты теориялық тұжырымдамалар 
қалыптасты (2-кесте). 

2-кесте. Ұйымдастырылған іс-әрекет барысында ертегілерді пайдаланудың 
ұтымдылығы

№ Ертегілерді пайдаланудың ұтымдылығы
1 Балалардың ақпаратты біліге қызығушылығының артуы.
2 Балалардың әрекет пен заттарға объективті көзқарастың қалыптасуы.
3 Ойын технологиысы барысында сюжеттік толықтыруларды кеңейту.
4 Балалардың дидактикалық ақпараттарды жылдам құрастыруға дағдылануы.
5 Тілдің акустикалық компоненттерін визуализациялау.

Ұсынылған ақпараттарға негіздей отырып, зерде бұзылыстары бар 
балалардың ұйымдастырылған іс-әрекет барысында ертегілерді қолдану 
негізінде белсендігі мен зейінділігі артты. Балалар тілдік құраммен танысып, 
лексикалық қоры толығып, сөздерді байланыстыруы күшейді.

Ерекше білімге қажеттілігі бар балаларымызға ертегілерді пайдалану 
негізіндегі нәтижелерді  төмендегі мәліметтерден көруге болады (3- суреттен 
көре аласыздар).

3-сурет. Халық ауыз әдебиеті жанрларын (ертегілерді) қолдану барысындағы нәтижесі.

Жоғарыдағы мәліметтер негізінде ұйымдастырылған іс-әрекетте ертегілер 
мен ойын элементтерін пайдалану барысында зерде бұзылыстары бар балалардың 
сөйлеу мәдениеті қалыптасып, жаңа ақпаратқа қызығушылықтарының 
артқанын байқадық. Атап айтқанда, баланың ұйымдастырылған іс-әрекетке 
қызығушылығы отыз пайызға жоғарыласа, жаңа сөздерді игеруі, сөздерді 
байланыстыру барысында қолдануы он сегіз пайызға күшейді.

Зерде бұзылыстары бар балалардың ертегілерді меңгеруі, танысуы, баланың 
ерекшелігіне байланысты жүйке жүйесінің тұрақтануына әсер етеді, сөйлеу 
мәдениетін қалыптастырады. Баланың қоршаған ортаға, қоғамға танымдық 

қызығушылығын күшейтіп, әлеуметтендіруге көмектеседі. Зерде бұзылыстары 
бар балалардың алғашқы ерік қасиеттерін (нәтижеге ұмтылу) айқындайды.

Эксперимент жүргізу кезеңінде байқағанымыздай, зерде бұзылыстары бар 
балаларға ертегілерді дидактикалық ойын элементтерімен ұсыну барысында 
келесі мәселереді ескеруіміз тиіс:

1. Ертегімен таныстыру барысында «ертегі қаламгерлердің қиялынан пайда 
болған, күнделікті тіршілікте болмайды» деп ескертудің қажеті жоқ, жабайы 
хайуанаттар мен  жануарлардың тіл қатпайтындығын бүлдіршіндер де біледі, 
дегенмен ертегідегі образдар арқылы балаларды қуантады, қиялдауға үйретеді.

2. Балаларды тыңдалған ертегілердегі кейіпкерлерге сипаттама беруге 
дағдыландыруда ертегі жанрының алар орны маңызды. Ертегілердегі 
кейіпкерлердің берілген мінездемелерде бірнеше нақты белгілерді көрсеткеннен 
бірден сипаты түсінікті болады.

3. Ертегілер проза жанры негізінде жазылғандықтан текстке жақын сарында 
ұсынылады. Тәрбиеші-педагог аса мұқият дайындықпен келсе, ертегіні 
шеберлікпен балаларға ұсына алады. Егер де актерлердің фонохрестоматиясын 
қолдана отырып балаларға ұсынса, одан да шебер ұсынылар еді. Ертегі 
балалар үшін өмір мектебі. Ертегілер негізінде күнделікті өмірін жоспарлауға 
дағдаланады.

4. Тәрбиеші-педагогке балаларға ұсынуға дайындықты қажет етпейтін 
ертегілер – хайуанаттар жайындағы ертегілер. Себебі сюжеті, образдар желісі 
жеңіл беріледі. Және балаларға түсіндіруде қиындықтар кездеспейді.

5. Балаларға ертегілерді сахналап, қуыршақ театры, саусақ театры арқылы 
ұсыну ең ұтымды әдіс болып табылады.

Зерде бұзылыстары бар балаларды оқыту іс-әрекетін ертегілермен 
дамытудағы ынта-ықылас, ұмтылыс, саналы белсенділік деңгейін анықтау 
нәтижелердің тиімділігі тек диагностикалық, мазмұндық және технологиялық 
қолдаумен және оларды кезең-кезеңмен жүзеге асырумен арта түсетіндігін 
көрсетеді. Ертегілерді кішкентай балалардың танымдық іс-әрекетін дамытуда 
біз көрсеткен кезеңдерге сәйкес интерактивті технологияларды тиімді 
пайдалану қажет.

Зерттеу нәтижелері бойынша келесі ұсыныстар жасаймыз:
1. Теориялық тұжырымдамалар, зерде бұзылыстары бар балалардың 

физиологиялық және психикалық дамуы мен танымдық іс-әрекеттің дамуы 
арасындағы байланысты сипаттау осы саладағы теориялық білімді жүйелі 
түрде алуға ықпал жасайды. Олар жоғары оқу орындарының оқу процесіне, 
жас мамандарға арналған педагогикалық институттар мен мектептердің 
әдістемелік бағдарламаларына енгізілуі керек.

2. Зерде бұзылыстары бар балалардың ертегі және ертегі элементтері бар 
дидактикалық материалдармен оңтайлы оқытудың әдіс-тәсілдерін мектепке 
дейінгі ұйымдардың (академия, орталық, студия, балабақша және т.б.) білім 
беру ортасында тиімді пайдалану қажет.

3. Зерде бұзылыстары бар балаларды тәрбиелеп отырған ата-аналарға кеңес 

беру, оңалту орталықтарында сөздік қорын дамыту үшін ертегі терапиясының 
маңыздылығын ұғындыру, әдіс-тәсілдерімен таныстыру қажет.

4. Зерде бұзылыстары бар балалардың танымдық іс-әрекетін дамытуда 
ертегілерді ұлттық мәдени құндылықтармен ұштастыра отырып, ұлттық 
негізде тәрбиелеуді ұйғару.

5. Ұсынылып отырған тұжырымдарды болашақ мамандар даярлайтын 
колледждердің, жоғары оқу орындарының оқу процесінде қолдануға ұсыну.

6. Ертегілердің зерде бұзылыстары бар балаларға орасан зор пайдалылығын 
зерттеп саралау, эксперимент жүргізуді әлі де қажет етеді. Және оны күнделікті 
баламен жұмыс барысында пайдалану да оң нәтижелі. 

Болашақта жас балалардың сенсорлық дамуында ерекшеліктері бар 
бүлдіршіндер мен зерде бұзылыстары бар балаларды тәрбиелеудегі ата-
аналардың шығармашылық іс-әрекетінің педагогикалық шарттарын ұғындыру, 
балалардың білім беру саласындағы болашақ мамандарды даярлау, балалардың 
қоршаған ортаға деген көзқарасының эмоционалды дамуы, мектепке дейінгі 
ұйымдарда зерде бұзылыстары бар балалардың әлеуметтік дамуы, зерде 
бұзылыстары бар балалардың отбасылық тәрбиесі және т.б. зерттеуді қажет 
етеді.

Анаықтау және қалыптастыру тәжірибесінің нәтижелерін сандық және 
сапалы түрде алып, тәжірибелерді салыстырмалы түрде қарастырдық, 
нәтижесінде зерде бұзылыстары бар балаларды ертегілермен тәрбиелеу және 
оқыту жұмыстарының нәтижелі екенін анықтадық.

Қорытынды. 
Зерде бұзылыстары бар балалардың танымдық іс-әрекетінің дамуына 

әсер ететін факторларға мыналар жатады: қазақтың халық шығармашылығы, 
баланың сыртқы ортасын басқару, ересектермен қарым-қатынас негізінде 
балалардың сенсорлық тәжірибесін нығайту; материалдық және кеңістіктік 
орта құру, ол баланың интеллектісін қалыптастыру процесіне, оның ішінде 
баланың даму процесі мен танымдық белсенділігіне әсер ететін құрал.

Қазақстан Республикасы «Білім туралы» Заңының 8-бабында «Білім беру 
жүйесінің басты міндеттерінің бірі – оқытудың жаңа технологияларын 
енгіз білім беруді ақпараттандыру, халықаралық ғаламдық коммуникациялық 
желілерге шығу»,- делінген. Яғни, әдіскер-педагогтардың басты міндеті сапалы 
білім беру болып табылады.

Ертегілер арқылы зерде бұзылыстары бар бүлдіршіндерді ертегілерді 
ұйымдастырылған іс-әрекетте пайдалану арқылы даму әрекеттерін 
қалыптастырудың ұйымдастырушылық-педагогикалық шарттары тұрғысынан 
дамытамыз; мәдени-танымдық білім беру ортасын құруға мүмкіндік 
жасаймыз; баланың жеке білім беру траекториясын жүзеге асырамыз; ана 
мен бала арасындағы шығармашылық өзара іс-қимыл және өзара әрекеттесуді 
нығайтамыз; педагог-бала-ата-ана арасындағы шығармашылық өзара іс-қимыл 
және өзара әрекеттерін күшейтеміз. 

Халық ауыз әдебиетінің көне жанры – ертегілер баланың оқу-тәрбиесі 

жүйесінде алар орны ерекше. Зерде бұзылыстары бар балаларды тек сөздік 
қорын, дүниетанымын, сөйлеу мәдениетін ғана қалыптастырып қоймайды. 
Ерекше қамқорлықты қажет ететін осал топтағы бүлдіршіндерімізді 
әлеуметтендіруге де өз үлесін қосады. Сондықтан да педагог-тәрбиешілер 
өз тәжірибесінде ертегілер мен ертегі элементтерін пайдалана отырып, 
балалармен дамытушы орта құрса, жұмыс нәтижелі болады.

